
Oqaluuserisassanut nassuiaat.
(Inatsisartut Siulittaasoqarfiat)

Aningaasaqarnermut ataatsimiititaliap imm. 7-ip, 2011-imut Aningaasanut inatsisissatut 
siunnersuutip aappassaaneerneqarnissaata oktobarip ulluisa 20-ianniit tallimanngornermut 
novembarip ulluisa tallimaannut kinguartinneqarnissaa qinnutigaa, taamaalillunilu 
tallimanngorneq pineqartoq aamma ataatsimiiffiusussanngussalluni.

Naalakkersuisut qinnutigaat imm. 23 ”Innaallagissamut, imermut kiassarnermullu akit 
ilusissaannut nassuiaat"-mi kapitali 5-mi nassuiarneqartutut innaallagissamut, imermut 
kiassarnermullu akit ilusissaasa atuutilersinneqarnissaat sulissutigeqqullugu Naalakkersuisut 
peqquneqarnissaannik Inatsisartut aalajangiiffigisassaattut siunnersuut tunuartinneqassasoq.

Naalakkersuisut immikkoortut uku oqaluuserisassanut ilanngunneqarnissaannik 
nalunaaruteqarput:

Imm. 80, Innaallagissamut, imermut kiassarnermullu akit ilusaat pillugit nassuiaat, ulloq 28. 
oktober oqaluuserineqartussatut siunnersuutigineqartoq.
Imm. 81, Misissuinerit maanna naammassineqarsimasut, tassunga ilanngullugu 
Pilersaarusiornermut atatillugu Avatangiisit Nalilersornerat (SMV), aallaavigalugit 
aluminiumik aatsitsiviliorsinnaanermik suliniut pillugu nassuiaat, ulloq 10. november 
oqaluuserineqartussatut siunnersuutigineqartoq.

Imm. 62-ip Aalisakkanik tunitsivinni suliffissuarnilu Pisortanit aningaasaliiffigineqarlutik 
ingerlanneqartuni tamani tunisassiornermut ataatsimiititaliaqalernissaannik Naalakkersuisut 
suliniuteqaqqullugit Inatsisartut aalajangiiffigisassaattut siunnersuutip 
siullermeerneqarnissaata 7. oktoberimiit 13. oktober-imut kinguartinneqarnissaa 
Naalakkersuisut qinnutigaat.

Imm. 73-ip Inuit/ingerlatseqatigiiffiit nunaqavissut ujaqqanik pinnersaasiassanik 
inuussutissarsiutigalugit ingerlanneqarsinnaanerat siuarsaavigineqarsinnaaqqullugu 
siunnersuineq tapersersuinerlu annertusarneqarnissaat siunertaralugu Naalakkersuisut 
sulissuteqaqqullugit peqquneqarnissaannik Inatsisartut aalajangiiffigisassaattut siunnersuutip 
tunuartinneqarnissaa Atassutip kissaatigaa.

Imm. 51-ip Kalaallit Nunanni aatsitassap piiarneqarsinnaatitaasup suulluunniit uranimik 
akuata 0,1 %-imut qaffasinnerpaaffilerneqarnissaa piaarnerpaamik sulissutigeqqullugu 
Naalakkersuisut peqquneqarnissaannik Inatsisartut aalajangiiffigisassaattut siunnersuutip 
2011-mi upernaakkut ataatsimiinnermut kinguartinneqarnissaat Siumup kissaatigaa.

Imm. 59-ip Utoqqalinersiallit siusinaartumillu suliunnaarnersiutillit pillugit inatsisit atuuttut 
allanngortinneqarnissaat pillugu, taamaalilluni utoqqalinersiallip, aapparisap 
najugaqatigisalluunniit akileraarutaasussaasumik isertitaqarnermigut 
ilanngaavigineqartarnerisa atorunnaarsinneqarnissaat pillugu Naalakkersuisut 
siunnersuusioqqullugit Inatsisartut aalajangiiffigisassaattut siunnersuutip tunuartinneqarnissaa 
Siumup kissaatigaa.

Taasisarnerit eqqarsaatigalugit Inatsisartunut ilaasortaq Siverth K. Heilmann, Atassut, aamma 
Inatsisartut Siulittaasuat Josef Motzfeldt, Inuit Ataqatigiit, piffissamut 4. oktoberimiit 6. 
oktober ilanngullugu kingulliup peqannginnerani isumaqatigiissuteqarput kiisalu 
Inatsisartunut ilaasortaq Kim Kielsen, Siumut, aamma Naalakkersuisut Siulittaasuat Kuupik 
Kleist, Inuit Ataqatigiit, piffissamut 4. oktoberimiit 7. oktober ilanngullugu kingulliup 
peqannginnerani isumaqatigiissuteqarput.

Oqaluuserisassanut nassuiaat.
(Inatsisartut Siulittaasoqarfiat)


Nal. 11.00 


Inatsisartunut ilaasortaq Jakob Skade aliasuutigingaakkatsinnik ippassaq ulloq 5. oktober 
toqukkut qimaguppoq. Suleqat ikinngutikkuminartoq nuannersorlu annaavarput. 
Siunnersuutigilara Jakob Skade eqqaaniassagipput minutsi ataaseq nipaallisimalluta. – 
Eqqaaneqarnera ataqqinartuuli.


Kattusseqatigiit noqqaassuteqarnerat tunngavigalugu sinniisussamik 
ataatsimiigiaqqusisoqarnissaa Siulittaasoqarfiup akueraa.
 
Qinigaanerup Misilinneqarnissaanut Ataatsimiititaliap Kattusseqatigiit Partiiata 
sinniisussaatitaata Loritha Henriksenip qinigaasinnaanera akueraa.
 
Matumuuna inassutigaara Loritha Henriksenip ullumimiit Inatsisartut ataatsimiinnerannut 
peqataasinnaanera Inatsisartut akuerissagaat.
 
Akerliusoqarnerluni .....
 
Loritha Henriksen tikilluarit, Inatsisartuni inissannut ingissinnaavutit.


Ullumi pingasunngornermi ulloq 6. oktober ataatsimiinneq nal. 14.30 aallartissaaq.


Ataatsimiinneq aallartissavarput immikkoortut 37, 50, 71 aamma 25 ulloq 5. oktober 
oqaluuserineqartussaagaluit siulliullugit oqaluuseralugit. Tamatuma kingorna oqaluuserisassat 
tulleriinni malillugit ingerlaavartumik oqaluuserisassavagut, immikkoortut ullormi 
oqaluuserineqarfissaminni angumerineqanngitsut ullormi ataatsimiiffiusussami tullermi 
oqaluuserisassani immikkoortutut siullertut oqaluuserineqartarumaarput.

